
I. Кіріспе.
Халықтық тәрбиенің 

тәжірибелерінен тыс 

жерде педагогика да жоқ,

педагог та жоқ.

                                                                                                   К.Д.Ушинский
Мектеп алды дайындық тобында балаға берілетін бүгінгі тәрбиенің ең бір өзек алатын жері- ол ата-бабадан қалған асыл мұра. Балаға ақыл-ой тәрбиесін беруде ертеден келе жатқан қазақ халқының ауыз әдебиетіндегі мақал-мәтелдер, жаңылтпаштар, шешендік сөздер, нақыл өсиеттер, жұмбақтар, ертегілер, аңыз әңгімелер, термелер, жырлар (ғашықтық, батырлық, тұрмыс-салт) басты тіректер болып табылады. Осылардың барлығы баланы тапқырлыққа, шешендікке, өнерге, ойлауға, қиялдауға, ойын дамытуға, тілін жаттықтыруға үйрететін этнопедогогикалық туындылар.

Сондықтан сонау ерте кезде ғұламалардың аузынан шығып, қазіргі уақытқа дейін халқымыз қастерлеп, қадірлеп, жаттап, өңдеп, өркендетіп, ақыл-санасына сіңірген ауыз әдәбиетіміздің оқу-тәрбие үрдісінде алатын орны мен ролі ерекше.

                                                          II.Негізгі бөлім.
                      А) Аңыз әңгімелер мен ертегілер әлемі.


Қазақ халқының  шындық өмірден алып, ауызша шығарған көркем шығармаларының бір саласы – аңыз әңгімелер. Аңыз әңгімелер тарихта шын мәнінде болған әлде бір оқиғалардан құралады. Осы оқиғалалар нақты мекенмен, тау-таспен және өзен-көлдермен байланыстырылады. Сонымен бірге тарихта болған белгілі адамдардың атына, іс-әрекетіне байланысты туады. Мұндай адамдардың ел үшін еткен еңбегі, қамқорлығы, халық намысын қорғауы, сол жолда жасаған игілікті іс-әрекеттері ел аузында аңыз әңгімеге айналып ұрпақтан ұрпаққа жетіп отырған. Тарихтың терең қойнауларынан орын алып, аңызға айналған оқиғалардың өтірік-шынын тексеріп жатудың өзі ақылға сыймайтын нәрсе. Олар бір оқиғаларға негізделіп шығарылғандықтан  – аңыз. Аңыз әңгімелердің халықтың қоспасы болғанмен, негізгі ой түйіні барлық жерде бірдей сақталады. Кейбір аңыз әңгімелердің басты кейіпкерлері көрші елдерге де ортақ болып келеді. 

Мысалы: Қожанасыр қазақ, қырғыз, өзбек ауыз әдебиетінде ортақ кейіпкер. Ол «Ауылы аралас, қойы қоралас» қыз алысып, қыз берісіп құда жекжат болып кеткен көрші елдердің ежелгі мәдени байланысының куәсі. Аңыз әңгімелерде көбінесе сараңдық пен сақилықты, жалқаулық пен қиқарлықты өткір сатирамен әжуалап сынау арқылы жастарды жаман әдеттен, жат мінездерден аулақ болуға баулуды мақсат тұтады. 

Мысалы: Қожанасыр әңгімесінде оғаш қылығы, аңғал мінезі әжуа-күлкі туғызып отырғанымен, негізгі түйін ойда үлкен тәрбие-тәлім толқыны анық байқалады, бала күле отырып, шындықты түсінеді. Осындай халық арасына кең тараған күлкілі сықақ аңыз әңгімелердің бір тобы Алдар көсе атымен байланысты туған. Алдар көсе образы – қарапайым халықтың күлкіні сараңбайларға, оны өкілдеріне қарсы жұмсау, оларды келеке-мазақ ету тілегінен туған образ. Мұны біз «Алдар көсе мен Алашақан», «Алдар көсе мен Шықбермес Шығайбай», «Алдар көсе мен саудагер» тағы басқа аңыз әңгімелерден көреміз. Осы аттары аталған хан, бай, саудагерлерді Алдар көсе өзінің тапқырлығы, ақыл айласының арқасында алдап соғады, ел алдында мазақ күлкі етеді. Мен алдар көсе туралы аңыз әңгімелерді оқып беріп, қуыршақтардың қойлымы арқылы бала санасына жеткізіп отырдым. Сонымен бірге «Алдар көсенің шайтанды алдауы» деген әңгіменің сюжеті, құрылысы басқа болып келеді. Халық ұғымында шайтанды ешкім алдай алмайтын болса, бұл әңгімеде Алдар көсе өзінің қулығымен шайтанды да алдап кетеді. Оның өтірік өліп тірілуі, шайтанға қазы алдыруы, шайтанның мойнына мініп қамшымен сабауы, шайтандар қорқатын тікен арасына тығылып, ала қаптағы алтында алып құтылып кетуі арқылы адам ойының түпсіз терең екенін, сондықтан  ақыл-ойы, айласы шайтанды да жеңеді деген идеяны білдіреді. Әрине бұл әңгімені балаларға дайын мультфилмді көрсету арқылы Алдар көсенің тапқырлығын балалар қиялына жеткіздім. Алдар көсенің аңыздарда жасаған іс-әрекетін жазғырмай, тапқырлықтың өкілі етіп, сүйікті етіп көрсетуі балалар санасынан ұнамды кейіпкер түрінде орын алады. Сонымен бірге балалардың Отанға деген сүйіспеншілігін, патриоттық сезімін оятатын ата-бабаларымыздың батырлығын паш ететін батырлар жайында аңыздар. Қатыгез жауларға қарсы ерлікпен шайқасқан ата-бабаларымыздың қаһармандығы халық ауыз әдебиетінде ерекше орын алады. Бұл аңызға Отаннын құтқару жолына өз өмірін құрбан еткен «Бақташы шырақ» жайындағы әңгіме жатады. 


Ата-бабамыз шешендік сөздер, ертегілер, аңыздар арқылы ұл-қызын жаман әдеттен тиып, ең жақсы нышандарға үндеген. Халық тәрбиесінде баланың ақыл-ойын дамытып, ой-өрісін кеңейту, тілін ширату үшін ертегілерді кеңінен пайдаланған. Өмірде кездесетін жаман әдеттерден, ең жағымсыз мінез құлықтан, ұнамсыз істерден құтылу, оны болдырмау туралы пікірлерін ертегілер арқылы жеткізген. 

Мысалы: «Еңбекпен ел көгерер», «Екі жалқау», «Олақ қыз», «Қасиетті құдық» бұл ертегілерді бала тыңдай отырып, еңбек етуге, үлкендердің еңбегін бағалауға үйренеді, жалқаулықтан жиреніп, таза жүруге жене мейірімділікке тәрбиеленеді. 


Ертегілер тақырыбына қарай бірнеше топқа бөлінеді. Олар: 




Қиял ғажайып ертегілердің бір жағында жалмауыз кемпір, жезтырнақтар, диулер тұрса, екінші жағында олармен күреске түсетін мергендер, батырлар тұрады. Қиял ғажайып ертегілерге: «Ертөстік», «Еділ Жайық», «Күн астындағы Күнекей қыз», «Алтын сақа» тағыда басқада бала 
қиялын дамытатын ертегілер жатады. Балалардың сүйсіне тыңдайтын балабақшада көп қолданатын ертегілердің бірі хайуанаттар туралы ертегілер.

Мысалы: «Қорқау қасқыр мен таспақа», «Арыстан мен тышқан», «Түлкі мен қоян», «Қайрымды қоян», «Жыл басына таласқан хайуанаттар» тағы басқа баланы қызықтыратын ертегілер мол. Бұл ертегілерді бала тыңдай отырып, хайуанаттарға мінездеме бере алады және осы ертегілер арқылы мейірімділікке шыдамдылыққа тәрбиеленеді. Күшті және әлсіздерді ажыратуға бейімделеді. Жыл басына таласқан ертегіні алып балаларға семинар сабағын өттім. Бұл сабақта балалар хайуанаттардың пайдалы жақтарын есте сақтап аңқаулыққа және қулыққа баға бере алды. Әр хайуанаттың сөзін жаттап дауыс ырғағын өзгертіп айутуды үйренді. Сонымен бірге 1 жылда 12 ай бар екенін түсінді. 


Ал тұрмыс салт ертегілер өмір шындығына жақын, адам бейнелері басым. Балаларға тәрбиелік мәні зор ертегілер «Аязби», «Жақсылық пен жамандық», «Үш ауыз сөз», «Ұр топпақ» т.б ертегілер. Аязби ертегісінде хан өзінің 40 уәзіріне адамның, құстың, шөптің жаманын тауып әкеліңдер дегенде, адамның жаманына Аязби ілінеді. Бірақ оның жамандығы ақылында емес тұрмысында кедейлігінде. Ақыры ол өз заманының ең ақылды адам болып шығады. Мең сұлуға үйленіп хан болады. Ол хан болып, өзіне-өзі ақыл салып отырады. Ақыл дос ашу дұшпан дегендей бұл ертегіден бала ақылды болуға бейімделеді. 


Жақсылы пен жамандық ертегісінде жамандық жаяу келе жатып, жақсылықтың атын мініп, өзін жаяу қалдырады. Бірақ табиғатынан ақылды жақсылық бай қызына үйленіп мұратына жетеді. Ақылсыз жамандық қасқыр мен арыстанға жем болады. 

Үш ауыз ертегісінде жас жігіт ақылды қарияға бір үйір жылқы беріп, «Суын ішкен құдыққа түкірме», «Оң қолың ұрысса, сол қолың арашашы болсын», «Ертеңгі асты тастама» дейтін үш ауыз өсиет үйренеді. Осы өсиеттердің көптеген пайдасы тиіп талай өлімнен құтылады. 

Ұр топпақ ертегісінде ұрылардың өзі ұратын топпақтың астында қалғанын суреттеледі. Ұрлық түбі қорлық деген сөз осыдан келіп шығады. Балабақша бүлдіршіндері осы ертегілерді тыңдай отырып, досқа қиянат жасауға, үлкендердің өсиет сөздерін тыңдауға, ұрлық жасамауға, кішіпейіл болуға дағдыланады. 

Шешендік қазақ елінің көнеден келе жатқан дәстүрлі тіл өнері. Шешендік сирек ұшырасатын қасиет дарын. Шешендік сөз терең ойға, ұтқыр шешімге, тапқыр қисынға құрылады. Асыл ойдың алтын қазығы болған шешен билердің халық жанында сақталып келген дана ойлары келешек ұрпақ үшін әрқашан тәрбие өнер мектебі болған. Елді баланы елдікке бірлікке шақыруға халық тари хын байыппен саралап, бүгінгі ұрпақ санасына жеткізуде шешендік сөздердің ертегімен аңыз әңгімелердің маңызы ерекше. 

Аңыздар ертегілер шешендік сөздер ғасырдан ғасырға ұласып, халық игілігіне жарап келе жатқан ұлттық мұрамыздың бірі. Қысқа да нұсқа бейнелі мағынасы терең, шымыр қисынға құрылған бұл сөздер тыңдаушының көңілінен шығып, оны сөзсіз иландырады.      
  Ә)Аңыз әңгімелермен ертегілерді балалар  

   тәрбиесінде  ұлттық педагогикамен байланыстыру.

Этнопедагогика – тек халық даналығы, халықтың ойы тілегі, адамгершілікті тәрбиелеу бастауы ғана емес, ол осы халықтың қайнар көзі, жаратылысының тамыры.

Белгілі жазушы, қоғам қайраткері Ш.Айтматов: ”Өзінің және басқа халықтың даму тарихын білмеген адам, қоғамның алға даму тарихынан тыс қалып, бір күндік қане өмір сүреді” деген. Яғни өткенді білмей болашақты елестету, болжау мүмкін емес.

Қазіргі таңда жастар арасында бой алдырған жағымсыз қасиеттер мен сүреңсіз іс – қылықтардың етек жаюы – халықтық тәрбиеден қол үзіп бара жатқанымыздың нәтижесі екені даусыз. Педагог ғалымдардың айтуынша бала танымының 90 пайызы 5 жасқа дейін қалыптасады екен. Бұл балабақша тәрбиесінің халықтық тәрбиемен ұштасуының маңызды екенін  дәлелдейді.
Осыған орай : 

№ 1 сызба «Қазақ халқының этнопедагогикасының өзгешеліктері»

Осындығы халық ауыз-әдебиетін, ондағы аңыз әңгімлермен ертегілерді тәрбиеде
үздіксіз пайдаланамын. Өйткені оның баланың ойлау қабілетін, қиялын , шығармашылығын дамытуда әсері зор. Бұл бір жағынан баланың бойында адамгершілік қасиеттерді дамытуға зор ықпал етеді. 

№1 кесте.Аңыз-ертегілердегі кейіпкерлердің балаға әсері.
	№
	Кейіпкерлер
	Білімділік
	Тәрбиелік
	Дамытушылық

	1
	Алдар көсе
	Жалқаулық, Ақымақтық, сараңдық, жомарттық, залымдық. еңбекқорлық, айла-амал. т.б
	Адамгершілік,

Шыншылдық,

қарапайымдылық
мейірімділік т.б
	Ақыл-ой.
Сөздік-қорын

Қиялын,

Сезім т.б

Тапқырлық



	2
	Қожанасыр
	Сараңдық, ұрлық, кіс ақысын жеу,
Сынау, сөз,әзіл
	Жомарттық
әділеттілік
	Ақыл-ой.

Сөздік-қорын

Қиялын,

Сезім т.б

тіл

Астарлы сөйлеу

	3
	Райхан гүлі туралы  аңыз
	Жауыздық,

гүл.

Тәңірі, әділетсіздік
	Турашылдық,

Еңбекқорлық,
Сұмырай деген не
	Ою-өрнек мәнін түсіну,



Осы сияқты әртүрлі аңыз –әңгімелердің балаға әр жағынан әсер етеді. Оны дамытады. Менің үнемі тәрбиеде  пайдаланып жүрген аңыз-әңгімелерім. 
Домбыра туралы аңыз

Жаумен күрестен,  ұзақ жолдан шаршап - шалдығып келе  жатқан батыр жолда кездескен ауылға тоқтап, демалмақшы болады. Жар жағасындағы көлеңкеге отырған батыр ағаштың бөлігін кесіп алып, оған аттың қылын тартып, өзі жасаған аспаптан дыбыс шығармақшы  болады.  Бірақ  аспап  дыбыс бермейді. Оны батыр қасына қояды да, ұйықтап қалады. Бір кезде оянса, аспаптан өздігінен дыбыс шығып жатыр екен дейді. Аспапты қолына алып қараса, домбыраның басына, шектің астына салынған ағаш кертпені көреді де, мұны шайтанның ісі деп шешеді.  Сонан бері, халық арасында  бұл “шайтан тиек” деп аталып келеді. Ат Қылынан тартылған шекті, тиексіз аспаптар ерте кезде қолданылған.

Жетіген туралы аңыз

Ерте кезде ауылда бір қария тұрады. Оның жеті ұлы болған. Бір жылы қатты жұт болып, адамдар тамақсыз қалады, сөйтіп, қарияның үйіне қайғы орнайды. Аштықтан үлкен ұлы Қания өлгеннен кейін қария кепкен ағаштың бөлігін алып, оған шек салып, тиек қойып, “Қарағым” күйін орындайды, Төралым деген екінші ұлы өлгеннен кейін екінші шек тартып, “Қанат сынар” деген күй шығарды, үшінші ұлы Жайкелдіге ол “Құмарым” күйін, төртінші ұлы Бекенге “От сөнер”,  бесінші ұлы Хауасқа “Бақыт көшті”, Жүлзарға “Күн тұтылуы” атты күй шығарады. Ең кіші ұлы Қиястан айрылған қария жетінші шекті тартып, “Жеті баламнан айрылып құса болдым” атты күй орындайды. Аспаптан қайғыға толы көп дыбысты ала отырып, орындаушы әртүрлі  әуен арқылы өзінің балаларының бейнелерін көрсетеді. Бұл шығарылған әуендер мұнан әрі дамытылып, аспапты орындаудағы күй-пьеса түрінде бізге “Жетігеннің жетеуі” деген жалпы атпен жеткен. “Жетіген деген атау екі сөзден тұрады: жеті және ән” - “жетіген” деген ұғымды береді.

Райхан гүлі туралы аңыз

«Ертеде Сұмырай деген хан болыпты. Тойымсыз хан жер бетiндегi суды да халықтан аяп, жинап ап елге бермей шөл азабын тартқызған екен. Сол кезде елден асқан сұлу, шебер бiр қыз болыпты. Ол Сұмырай ханға тарту жасап, сарайына барып, зерлi шапан жауып, ханмен айтысып, өз мiнiн бетiне басады. Сұмырай хан ашуланып, қыздың оң қолын кесiп алады. Сол кезде тәңiрi өнерпаз қыздың бес саусағын бес жапырақты райхан гүлiне айналдырыпты. Ашуланған халық ханды өлтiредi де iсмер қызын еске түсiру мақсатында райхан гүлiн сырмаққа, түскиiзге салатын әдет қалыптасады. Ал, сол оюдың шетiне су өрнегiн салатыны суды Сұмырайдан азат еткен сұлу қызын ел еске алғаннан екен»
Қарағай мен сексеуіл

«Тым ерте замандарда қарағай да, сексеуiл де ойпаттардағы жасыл алқапта өседi екен. Бұлар қонысқа таласып: «Әрi отыр, берi отыр!» деп қыжақ болып, ең соңында сойылдасып соғысыпты. Олардың арасына түсiп арашалау ешкiмнiң қолынан келмептi. Тал терек ақылдасыпты да, бұлардың жасақ сайлап, соғысып жатқан майданына сел қаптатып жiберiптi. Сексеуiл селден қашып шөлге кетiптi, қарағай судан қашып тауға шығыпты. 

Сексеуiл мерген екен, қарағайдың өн бойын түйреген, iшкi бұтақтар сексеуiлдiң атқан оқтары екен. Қарағай найзагер екен. Сексеуiлдiң тұла бойындағы тыртықтар қарағайдың найзасынан қалыпты. Содан берi қарағайлар сексеуiл келiп қалмасын деп тау басында тұрып қарауыл қарайды, ал, қарағайдан қорыққан сексеуiл құм-шөлге бұғып, сояуын кезейдi. Қонысқа сыйыспай соғысқан екi мықтының бiрi үркiп тауға шығып, бiрi ығып шөлге бұққан соң, кең өзендi өңiр тал мен терекке қалыпты». Т.б
III. Қорытынды.
Ата-бабаларымыз бала тәрбиесіне ерекше назар аударып, «Баланы жетіге келгенше тыйма, жетіден он төртке келгенше құлыңша қина, он төрттен кейін құрдасыңдай сыйла» деп, баланың ой-өрісі даму кезеңін ерекше бағалаған.
Баланың атасы мен әжесі әңгімешіл-ертегішіл болса , сол бала кейін ойлы, ізденгіш, оқымысты, адамгершілігі қалыптасқан тұлға болатындығын тарихи тұлғалардың өмір тарихынан білеміз. Ал қазіргі нарықтық заманда отбасында ата-ананың тәрбиелік  ролі түсіп кеткені де шындық. Ол осындай жағдайда балабақшада халықтық этнопедагогиканы қолданудың маңызы зор болмақ. Ол үшін балабақша  тәрбиешілері ата-мен әже тәрбиесінің белгілі бір мүмкіндіктерін қолына ұстағыны дұрыс. Ол үшін осы бағытта мектеп алды дайындық тобының тәрбиешісіне зор ізденіс пен шығармашылық қажет.

Пайдаланылған әдебиеттер.
1. Ә.Қоңыратбаев. Қазақ фолклорының тарихы.Алматы «Ана тілі»1991.
2. Алтын абдыра. Алматы «Балауса»2007.

3. Отбасы және балабақша. №2007. №3.

4. Ана тілі.3-сынып.  Хрестоматия. Алматы «Атамұра» 1999

Ертегілер





тұрмыс салт ертегілері.








Қиял ғажайып ертегілер





жан-жануарлар жайындағы  ертегілер





Моральдік құқықтық нормалар, қоғамның пікірі





Халық тарихы, тарихи ескерткіштер





Ана тілі





Ұлттық тәрбиенің өзгешеліктері





Туып - өскен табиғат





Этнопедагогика


(негізгі ұғымдары)





Халықтың ауыз - әдебиеті, музыкасы, өнері





Еңбек, қолөнері





Халықтың салт – дәстүрлері мен әдет - ғұрыптары








